
Almanco che sti ladri celebrasse,

     De nascosto l'oror dei so misteri,

     Che in qualche logo scuro i se trovasse

     Come tanti assassini, e masnadieri.

Ma sior nò che per lori se spalanca

     Un tempio de sublime architetura

     Dove i pianta superbi la so banca

     In ato de formal magistratura.

E guai se ghè una vitima fratante

     Che se meta a zigar dal gran dolor

     Che in guardia de le legi sacrosante

     Vien fora a darghe torto l'Ispetor.

Ma che furia de zente, che bordelo

     Co a mezzo carneval imascherae

     Dà sù le vache in cerca de l'oselo

     E guera le se fà per le chiavae.

Che fraca buzzarona! che schiamazzo

     Chi ghe toca a una maschera le tete

     Chi ghe frega sul cul tanto de cazzo

     Chi palpa ne le parti più secrete.

Chi sospira d'amor per la massera

     Chi ghe furega in coca a la parona

     Chi a bruta vecchiazza ghe fa ciera

     Chi a un beco ghe prepara la corona.

Qua se vede una puta incantonada

     Che vol star su le soe da modestina

     Ma scometer podè che una chiavada

     Ghe manda presto in tochi la musina.

Quà ve mostra le tete una furlana

     Quà tira quatro salti una pagiazza,

     Da munega vestia xe la putana

     Da vaca el cul se mena la ragazza.

